
གུ་དོག་པའི་བསམ་བློའི་འཆིང་རྒྱ་ལས་གྲོལ་ཆེད།
མཚན་གཞུང་འདིར་མཁའ་ལ་ཟླ་བ་ཚེས་མེད་ཀྱང་།
སྨག་ནག་པའི་ལྷ་ལམ་ལ་མིག་ཟུང་ཅེར་བར་ཐལ།
ད་ནི། སེམས་པ་འདི་ལྷོད་ཤིག་ཤིག་ཏུ་གྱུར་བའམ་ཅི།
ལུས་པོ་འདི་བདེ་སང་སང་བྱས་བྱུང་།

འཚོ་བའི་རྙོག་འཛིང་ཡོད་ཚད་ས་རུ་འཐིབ་དུས།
བདག་ནི་གཤོག་རྩལ་བྱ་ལ་གཡར་ནས།
ཞི་འཇགས་ཀྱི་མཁའ་ལ་འཕུར་འདོད་ཅི་འདྲའི་ཆེ་ཨང་།
ཁྱེད་ཉིད་ལ།
ངོ་མ་ལེ་ཁག་མི་འདུག
འཆམ་མཐུན་དང་ལྷིང་འཇགས་ནི་ང་ཚོའི་རེ་བ་ཡིན་པས།
ཁྱེད་ཀྱང་གཤོག་རྩལ་བྱ་ལ་གཡར་ནས་འཕུར་བར་རྒྱུ་མཚན་ཆེ།

ལྷིང་འཇགས་ཀྱི་དོ་ནུབ་ལ།
ཅི་ཞིག་མོལ་བཞིན་གཟུགས་དང་གྲིབ་མ་ལྟ་བུའི་མཛའ་གཅུགས་ཟུང་།
བདག་གི་མིག་ལམ་ནས་རྒྱང་ནས་རྒྱང་དུ་བཞུད་བཞིན།
བཞུད་ཀྱིན་དུ་བདག་ལ་རྣམ་རྟོག་ཅི་ཡང་སྦྱིན་བྱུང་སྟེ།
ཡང་སྙིང་ཁོ་ཚོའི་འཚོ་བ་དེ་ཞི་བདེ་ཡིན་ནམ།
ཁོ་ཚོའི་སེམས་པ་དེ་ལྷིང་འཇགས་ཡིན་ནམ།
གང་ལྟར། ཁོ་ཚོས་བདག་གི་སེམས་པ་དཀྲུགས་སོང་།
སེམས་པ་དཀྲུགས་དཀྲུགས་པའི་མཐར།
སྙན་ངག་འདི་སུ་ཞིག་གི་དོན་དུ་འབྲི་བའང་བརྗེད་ལ་ཁད།

ད་ནི། ཨ་མ་ཆང་མ་ལགས་ཀྱིས་བསྙལ་བའི་མཆོད་ཆང་འདི།
སྨན་ཆུང་བུ་མོས་བཀྱག་པ་མིན་ཡང་འཐུང་རྐྱང་ཡིན་ལ།
སེམས་པ་མཚོན་པའི་མཛའ་གཞས་འདི།
ཁྱེད་ཀྱིས་བྲིས་པ་མིན་ཡང་ལེན་རྐྱང་ཡིན།
དེ་བས།
ཟླ་འོད་བྲལ་བའི་མཚན་མོ་འདི།
མཛེས་པས་སྟོངས་ཀྱང་སྙན་ཚིག་འབུལ་རྐྱང་ཡིན།
གཅིག་བྱས་ན་ར་བཟི་རྗེས།
བདག་ལ་གུ་ཡངས་ཤིག་ཅིས་ཀྱང་འཐོབ་སྲིད།

སྲོད་ཀའི་མེ་ལོང་ནང་དུ།།
མཚམས་སྤྲིན་མེ་ཏོག་ཤར་དུས།།
རྒྱུ་སྐར་ཁྲོད་ཀྱི་འོད་དཀར།།
ཤར་རིའི་རྩེ་ནས་འཛུམ་ཡོང་།།

མིག་གིས་མཐོང་བ་ཡོད་ཀྱང་།།
ལུས་ཀྱིས་རེག་པ་མེད་པའི།།
མགུར་ཆུང་ནང་གི་ཟླ་གཞོན།།
དྲན་པ་མཚོ་རུ་ལྷུང་འདྲ།།

མིག་ཟུང་སྐར་ཕྲན་ཆ་གཅིག།
མིག་བརྡ་སྙིང་ལ་ཕོག་བྱུང་།།
ཞལ་རས་གོར་གོར་དེ་ཡང་།།
ང་རང་ཁོ་ནར་ཕྱོགས་འདྲ།།

སྒེའུ་ཁུང་འགྲམ་གྱི་ལྕང་རྒན།།
ལོ་མ་རླུང་གིས་འདེད་དུས།།
འུ་གཉིས་འཕྲད་པའི་སྟོན་ཟླ།།
དོ་ནུབ་སླར་ཡང་དྲན་བྱུང་།།

མི་ཚེའི་གྲུ་ཟུར་རེ་ནས།།
རེ་བ་རླུང་ལ་མ་བཅོལ།།
ལས་ལ་བསྐོས་པའི་རི་མོ།།
ཡིད་ཀྱི་འཕར་ལྡིང་ཡིན་སོང་།།

སྟོང་གསུམ་རི་ཆུའི་ཕར་ནང་།།
དྲན་གདུང་ནགས་མའི་ཚུར་ཤོད།།
རྨི་ལམ་བརྒྱ་ཕྲག་རུམ་སྟེ།།
སེམས་དང་སེམས་པ་འདྲེས་ཡོད།།

འཁོར་བའི་ཉིན་སྲིབ་བར་ནས།།
མི་ཚེའི་བདེ་སྡུག་གླེང་ཞོར།།
སེམས་ཀྱི་ཟབ་སར་ལྷག་པའི།།
སྙན་ངག་མེ་ཏོག་ཁྱོད་ཡིན།།

མི་ཁའི་ཚེར་ལམ་བརྒྱུད་དུས།།
གོམ་ཆུང་ངལ་བ་ལྕི་ཡང་།།
ཁྱོད་ཀྱི་ཞལ་རས་བསམ་ན།།
ཞེན་ཆགས་གྲོལ་བ་མི་འདུག།

ན་ནིང་བཏབ་པའི་སྨོན་ལམ།།
ད་ལོ་བྲིས་པའི་ཡིག་ཆུང་།།
བསུབས་ཀྱང་བསུབ་རྒྱུ་མེད་པ།།
འདང་བརྩེའི་རི་མོ་ཡིན་སོང་།།

བརྗེད་མེད་ལོ་ཟླའི་དྲན་ཤིང་།།
འགྱུར་མེད་གཡུང་དྲུང་གཡས་འཁྱིལ།།
སྟོན་མཚན་ཟླ་བའི་འཛུམ་དཀར།།
སུ་དང་འགྲན་ཐབས་མ་བྱུང་།།

ང་ཡི་སྒེའུ་ཁུང་འཁྲིས་སུ་ལོ་མ་འཐོར།།
ལོ་མར་བརྩེ་འཕྲིན་བྲིས་ནས་རླུང་ལ་སྤུར།།
ང་དང་ཆུང་འདྲིས་གཉིས་ཀྱི་སྙིང་གཏམ་ནི།།
ལོ་མ་ཁྱོད་ལས་གཞན་གྱིས་ཤེས་ནས་མེད།།

མཚན་གྱི་སྐར་མ་སྨིན་དྲུག་འོད་རླབས་ནི།།
བདག་གི་གྲུ་བཞིའི་སྒེའུ་ཁུང་ངོས་ལ་འཕོག།
ཚོར་བའི་སེམས་ཀྱི་གླུ་ཆུང་གང་ལ་ལེན།།
སྟོན་གྱི་ནམ་ཟླའི་ཁྲོད་ནས་ག་ལེར་གྱེར།།

ཟླ་བའི་ལང་ཚོ་གཙང་བོའི་འགྲམ་དུ་འཕྲོ།།
དྭངས་གསལ་ཆུ་བོའི་རླབས་སུ་ཡང་ཡང་འཚེར།།
བདག་གིས་ཚོར་བའི་རྒུན་ཆང་མང་དུ་བཏུང་།།
སྟོན་ཁའི་གཞུག་ནས་ཚོར་བས་སྣང་བ་རྡུང་།།

ཡུལ་མི་རྣམས་ཀྱིས་སྟོན་ལོ་བསྡུ་བར་བྲེལ།།
ན་ཆུང་བུ་མོའི་རྔུལ་ཆུས་སྐྲ་གསེབ་བརླན།།
སྣང་བ་གར་ལ་གཡེང་བཞིན་གླུ་དབྱངས་ལེན།།
གཤིས་བཟང་བུ་མོའི་རྣམ་པ་སྟོན་མཇུག་མཐོང་།།

ཡིད་འོང་སྟོན་མཇུག་ལོ་མར་སྙན་ངག་བྲིས།།
ཨ་སྔོན་དབྱིངས་ཀྱི་སྤྲིན་དཀར་ཁྱོད་ལ་བསྐུར།།
ན་བུན་སྨུག་པའི་གསེབ་ནས་སྤྲིན་དཀར་ཆས།།
སྤྲིན་པ་དཀར་ཆུང་རྒྱང་རིང་མཚམས་ནས་བཞུད།།

ཕར་རིའི་སྤང་ཐང་སྔོ་ལྗང་ཁ་དོག་ཡས།།
འགྲམ་གྱི་སྡོང་ལོ་སེར་ཆེན་སྐྱ་བོར་གྱུར།།
སྟོན་མཇུག་སྣང་བ་རྩེན་པའི་ཚོར་བ་ཡིས།།
སྙན་ངག་འབྲི་ལ་འཛད་མཐའ་མི་འདུག་གོ།

ཁེར་རྐྱང་སྐྱོ་བས་མནར་དུས་ཆང་རག་འཐུང་།།
དེས་ཀྱང་མི་ཕན་སྐྱོ་བའི་སྙན་ངག་དག།
མང་དུ་འབྲི་བར་མོས་པའི་ཚོར་བ་ནི།།
སྐོམ་པ་ཆུ་ལ་འཕྲད་ལྟར་འདོད་པས་མྱོས།།

མིག་གིས་མ་ཁེབས་པའི་ཕྱི་རོལ་གྱི་མཛེས་པ་དག
སྔ་ཕྱིའི་གོ་རིམ་ལྟར་དུས་ཚོད་ཀྱི་ཁ་ཟས་སུ་གྱུར།
དབང་ཤེས་ཀྱི་སྤྱོད་ཡུལ་དུ་གྱུར་བའི་འཇིག་རྟེན་ལ་རྒས་གཉེར་ལྷུང་དུས།
དྲོད་གཤེར་ལས་སྐྱེས་པའི་འབུ་སྲིན་གྱི་རིགས།
རེ་རེ་བཞིན་འཆི་ལམ་དུ་སྙེག་པར་བྱེད།
དེ་དུས། ལམ་འགྲམ་གྱི་མེ་ཏོག་དག་ལ་ཡིད་འཁྲེང་མཁན་ཡོད་དམ།

གསེར་གྱི་ཁུ་བ་བྱུགས་འདྲའི་སྟོན་ཁ།
སྡོང་མགོའི་ལོ་མ་དག་གིས་སྲང་ལམ་ཉུལ།
མི་ཚོགས་ཀྱི་སེམས་ཁོང་དུ་སྐྱོ་སྣང་གི་གླུ་གཞས་འཐེན།
ཁེར་རྐྱང་དུ་ལུས་པའི་ཡལ་ག
གཉོམ་ཆུང་གིས་ཡང་ཡང་གཡོ་ཞིང་འགུལ།

ཁེར་རྐྱང་གི་ལྷིང་འཇགས་དཀྲོགས་པའི་སྟོན་རླུང་།
ང་རྒྱལ་དང་ཞེ་སྡང་གིས་བཏེགས་ཏེ།
མི་ཚོགས་ཀྱི་སེམས་པ་འདར་ཞིང་སྐྱོམ།
ཁུར་གྱིས་དུད་པའི་རི་རབ་ཀྱི་སྐྲ་ལོའང་།
ཁུ་སིམ་པོས་འདར་སིག་སིག་ཏུ་གྱུར།

སྟོན་མཇུག་གི་མཚན་མོ་འདིར།
ནམ་མཁའ་སྔོ་ཞིང་དྭངས་པས་ཟླ་བ་ཕྱི་གསལ་ནང་གསལ་དུ་གྱུར།
ཟླ་བའི་ངོ་གདོང་ལ་ནན་གྱིས་བལྟས་ན།
གནའ་སྔ་མོར་ཨ་མས་ང་ལ་འཆད་མྱོང་བའི།
བྱིས་པ་དང་རི་བོང་གི་གཏམ་རྒྱུད་ཅིག་ལ་ཕྱིར་དྲན་འཁོར།

འོག་མིན་ལྷ་ཆེན་གྱི་རྩེད་ར་མིན་ཡང་།།
ཉམས་དགའ་ཡིད་འོང་གི་མཛེས་འཛུམ་མེ་ཏོག།
མཚན་མོའི་སྐར་ཚོགས་ཀྱི་གྲངས་དང་མཉམ་པ།།
ཚངས་པའི་སྤྲིན་དཀར་གྱི་སེམས་པ་ཕྱོགས་འདུག།

ལྗོན་ཤིང་ཡལ་ག་ཡིས་མགོ་ལྕོག་ལྡེམ་མེ།།
དྲི་ཞིམ་ཆར་ཆུ་ཡི་ཀློང་དུ་མཆིས་ནས།།
ཁུ་བྱུག་སྙན་འགྱུར་དང་སྦྲང་ཆུང་མགྲིན་པ།།
དབྱངས་ཅན་ལྷ་མོ་ཡི་གསུང་དང་འགྲན་ཟེར།།

འཇའ་ཚོན་སྣ་ལྔ་ལ་རི་མོ་གཡར་ནས།།
འབྲོག་གི་བུ་མོ་ཡིས་གདན་ལ་བཏང་སྟེ།།
གཡང་དཀར་འབའ་སྒྲ་དང་འབྲི་མོའི་ངུར་སྒྲས།།
རྡེའུ་དཀར་ནག་གིས་འཚོ་བ་སྐྱེལ་བསམ།།

མཚོ་ཆེན་ཁྲི་ཤོར་གྱི་ནམ་མཁའི་དཀྱིལ་ན།།
ངང་བ་རྐེ་སེར་གྱིས་ངང་ཕྲུག་ཁྲིད་དེ།།
བརྩེ་བའི་ཁྲུས་གསོལ་དང་བདུད་རྩི་བགྲང་བཞིན།།
བསིལ་འཇམ་རླུང་བུ་ཡི་ལྷིང་འཇགས་སྙེག་འདོད།།

སྡེ་ཆེན་སྡེ་ཆུང་གི་ནོར་གནག་རྗེས་སུ།།
ཕར་མཐུན་ཚུར་མཐུན་གྱི་མགུར་མོའི་གསེང་ན།།
གསང་བའི་མར་ཁུ་ཡི་མཚོ་མོ་འཁྱིལ་ཏེ།།
ལས་ཀྱི་མེ་ཏོག་གིས་དངོས་གྲུབ་སྩོལ་འདུག།

བརྩེ་འཕྲིན་མུ་ཏིག
♦♦ འོད་འཛིན་མ།【ཆབ་མདོ】 སྟོན་ཁའི་སེམས་གཞས།

♦♦དུ་སྤྲིན།【ཡུལ་ཤུལ】 སྣང་བརྙན།
♦♦དབྱངས་ཞི་བ།【དཀར་མཛེས】

དོ་ནུབ། སྙན་ངག་འདི་སུ་ཞིག་གི་དོན་དུ་འབྲི།
♦♦རིག་འཛིན།【བོད་ལྗོངས་སློབ་ཆེན】

སྟོན་མཇུག་གི་སྙན་ངག
♦♦སྙན་རྐང་གླིང་།【དཀར་མཛེས】


